
Vedagarbham Shri Bhuvaneshvari Stotram or Shri Bhuvaneshvari MahastotraM

వేదగర్భం శ్రీభువనేశ్వరీస్తోత్రమ్   అథవా శ్రీభువనేశ్వరీమహాస్తోత్రమ్ 

శ్రీగణేశాయ  నమః ॥
ధ్యానమ్ -

ఓం చఞ్చన్మౌక్తికహేమమణ్డనయుతా మాతాఽతిరక్తామ్బరా
తన్వఙ్గీ నయనత్రయాతిరుచిరా  బాలార్కవద్భాసురా ।
యాదివ్యాఙ్కుశపాశభూషితకరా దేవీ సదా భీతిహా
చిత్తస్థా భువనేశ్వరీ భవతు నః సేయం ముదః సర్వదా ॥
కర్ణస్వర్ణవిలోలకుడలధరామాపీనవక్షోరుహాం 
ముక్తాహారవిభూషణాం పరిలసద్ధమ్మిల్లసన్మల్లికామ్    ।
లీలాలోలితలోచనాం శశిముఖీమాబద్ధకాఞ్చీస్రజం 
దీవ్యన్తీం  భువనేశ్వరీమనుదినం వన్దామహే  మాతరమ్ ॥
ఐన్దవ్యా  కలయావతంసితశిరోవిస్తారినాదాత్మకం
తద్రూపం  జనని స్మరామి పరమం సన్మాత్రమేకం  తవ ।
యత్రోదేతి  పరాభిధా భగవతీ భాసాం హి తాసాం పదం
పశ్యన్తీ తనుమధ్యమా విహరతి స్వైరం  చ సా వైఖరీ  ॥ ౧॥
ఆదిక్షాన్తవిలాసలాలసతయా తాసాం తురీయా తుయా
క్రోడీకృత్య  జగత్త్రయం  విజయతే వేదాదివిద్యామయీ ।
తాం వాచం మయి సమ్ప్రసాదయ సుధాకల్లోలకోలాహల -
క్రీడాకర్ణనవర్ణనీయకవితాసామ్రాజ్యసిద్ధిప్రదామ్       ॥౨॥
కల్పాదౌ కమలాసనోఽపి కలయా విద్ధః  కయాచిత్కిల
త్వాం ధ్యాత్వాఙ్కురయాఞ్చకార చతురో వేదాంశ్చ విద్యాశ్చ తాః ।
తన్మాతర్లలితే  ప్రసీద  సరలం సారస్వతం దేహి మే
యస్యామోదముదీరయన్తి పులకైరన్తర్గతా    దేవతాః ॥ ౩॥
మాతర్దేహభృతామహో  ధృతిమయీ నాదైకరేఖామయీ
సా త్వం ప్రాణమయీ హుతాశనమయీ బిన్దుప్రతిష్ఠామయీ    ।

వేదగర్భం శ్రీభువనేశ్వరీస్తోత్రమ్   అథవా శ్రీభువనేశ్వరీమహాస్తోత్రమ్ 

తేన త్వాం భువనేశ్వరీం విజయినీం ధ్యాయామి జాయాం విభో-

స్త్వత్కారుణ్యవికాశిపుణ్యమతయః ఖేలన్తు మే సూక్తయః ॥ ౪॥
త్వామశ్వత్థదలానుకారమధురామాధారబద్ధోదరాం 
సంసేవే భువనేశ్వరీమనుదినం వాగ్దేవతామేవ  తామ్ ।
తన్మే శారదకౌముదీపరిచయోదఞ్చత్సుధాసాగర-
స్వైరోజ్జాగరవీచివిభ్రమజితో    దీవ్యన్తు దివ్యా గిరః ॥ ౫॥
లేఖప్రస్తుతవేద్యవస్తుసురభిశ్రీపుస్తకోత్తంసితో 
మాతః స్వస్తికృదస్తు మే తవ కరో వామోఽభిరామః శ్రియా  ।
సద్యో విద్రుమకన్దలీసరలతాసన్దోహసాన్ద్రాఙ్గులిర్ముద్రాం     
బోధమయీం దధత్తదపరోఽప్యాస్తామపాస్తభ్రమః  ॥౬॥
మాతః పాతకజాలమూలదలనక్రీడాకఠోరా  దృశః
కారుణ్యామృతకోమలాస్తవ మయి స్ఫూర్జన్తు  సిద్ధ్యర్జితాః   ।
ఆభిః స్వాభిమతప్రబన్ధలహరీసాకూతకౌతూహలాఽ  -

ఽచాన్తస్వాన్తచతుర్ముఖోచితగుణోద్గారాం  కరిష్యే గిరమ్ ॥ ౭॥
త్వామాధారచతుర్దలామ్బుజగతాం  వాగ్బీజగర్భే యజే
ప్రత్యావృత్తిభిరాదిభిః  కుసుమితాం మాయాలతామున్నతామ్ ।
చూడామూలపవిత్రపత్రకమలప్రేఙ్ఖోలఖేలత్యుధా    -

కల్లోలాసు  కుచక్రచఙ్క్రమచమత్కారైకలోకోత్తరామ్   ॥౮॥
సోఽహం త్వత్కరుణాకటాక్షశరణః పఞ్చాధ్వసఞ్చారతః
ప్రత్యాహృత్య  మనో వసామి రసనాలిఙ్గం  మమాలిఙ్గతు  ।
శ్రీసర్వజ్ఞవిభూషణీకృతకలానిఃస్యన్ద్రమానామృత   -
స్వచ్ఛన్దస్ఫటికాద్రిసాన్ద్రితపయః    శోభావతీ భారతీ ॥౯॥
మాతర్మాతృకయా విదర్భితమిదం గర్భీకృతానాహత-
స్వచ్ఛన్ద్రధ్వనిపేయమధ్వనిరతం  చన్ద్రార్కనిద్రాగిరౌ   ।
సంసేవే విపరీతరీతిరచనోచ్చారాదకారావధి-
స్వాధీనామృతసిన్ధుబన్ధురమహో  మాయామయం తే మహః ॥ ౧౦॥
తస్మాన్నన్దనచారుచన్దనతరుచ్ఛాయాసు   పుప్పాసవ-
స్వైరాస్వాదనమోదమానమనసాముద్దామవామభ్రువామ్    ।
వీణాసఙ్గితరఙ్గితస్వరచమత్కారోఽపి   సారోజ్ఝితో

వేదగర్భం శ్రీభువనేశ్వరీస్తోత్రమ్   అథవా శ్రీభువనేశ్వరీమహాస్తోత్రమ్ 

యేన స్యాదిహ దేహి మే తదభితః సఞ్చారి సారస్వతమ్ ॥ ౧౧॥
ఆధారే హృదయే శిఖాపరిసరే సన్ధాయ  మేధామయీం
త్రేధాబీజతనూమనూనకరుణాపీయూషకల్లోలినీమ్   ।
త్వాం మాతర్జపతో  నిరఙ్కుశనిజాద్వైతామృతాస్వాదన -
ప్రజ్ఞామ్భశ్చులుకైః    స్ఫురన్తు పులకైరఙ్గాని   తుఙ్గాని  మే ॥ ౧౨॥
వాణీబీజమిదం జపామి పరమం తత్కామరాజాభిధం
మాతః సాన్తపరం విసర్గసహితౌకారోత్తరం  తేన మే ।
దీర్ఘాన్దోలితమౌలికీలితమణిప్రారబ్ధనీరాజనైధీరైః     
పీతరసా నిరన్తరమసౌ వాగ్జృభతామద్భుతా  ॥ ౧౩॥
చూడాచన్ద్రకలానిరతరగలత్పీయూషబిన్దుశ్రియా  
సన్దేహోచితమక్షసూత్రవలయం  యా బిభ్రతీ  నిర్భరమ్ ।
అన్తర్మన్త్రమయం  స్వమేవ జపసి ప్రత్యక్షవృత్త్యక్షరం
సా త్వం దక్షిణపాణినామ్బ వితర శ్రేయాంసి  భూయాంసి మే ॥ ౧౪॥
బద్ధ్వా  స్వస్తికమాసనం  సితరుచిచ్ఛేదావదాతచ్ఛవి-
శ్రేణిశ్రీసుభగం   భవిష్ణుసతతవ్యాజృమ్భమాణేఽమ్బుజే  ।
దీవ్యన్తీమధివామజాను రుచిరన్యస్తేన హస్తేన తాం
నిత్యం పుస్తకధారణప్రణయినీం  సేవే గిరామీశ్వరీమ్ ॥ ౧౫॥
తన్మే విశ్వపథీనపీనవిలసన్నిఃసీమసారస్వత-
స్రోతోవీచివిచిత్రభఙ్గిసుభగా    విభ్రాజతాం  భారతీ ।
యామాకర్ణ్య  విఘూర్ణమానమనసః  ప్రేఙ్ఖోలితైమీలిభి   -
ర్మీలద్భిర్నయనాఞ్చలైః  సుమనసో నిన్దేయురిన్దోః   కలామ్ ॥ ౧౬॥
ఆదౌ వాగ్భవమిన్దుబిన్దుమధురం   ఝాన్తే చ కామాత్మకం
యోగాన్తే కషయోస్తృతీయమితి తే బీజత్రయం  ధ్యాయతామ్ ।
సార్ధం  మాతృకయా విలోమవిషమం సన్ధాయ  బన్ధచ్ఛిదా
వాచాన్తర్గతయా  మహేశ్వరి మయామాత్రాశతం  జప్యతే ॥ ౧౭॥
తత్సారస్వతసార్వభౌమపదవీ సద్యో మమ ద్యోతతాం
యత్రాజ్ఞావిహితైర్మహాకవిశతైః     స్ఫీతాం గిరం చుమ్బతామ్ ।
చైత్రోన్మీలితకేలికోకిలకుహూకారావతారఞ్చిత  -
శ్లాఘాసఞ్చితపఞ్చమశ్రుతిసమాహారోఽపి   భారోపమః ॥ ౧౮॥

వాగ్బీజం భువనేశ్వరీం వద వదేత్యుచ్చార్య వాగ్వాదిని
స్వాహావర్ణవిశీర్ణపాతకభరాం   ధ్యాయామి నిత్యాం గిరమ్ ।
వీణాపుస్తకమక్షసూత్రవలయం  వ్యాజృమ్భమమ్భోరుహం
బిభ్రాణామరుణాశుభిః  కరతలైరావిర్భవద్విభ్రమామ్   ॥ ౧౯॥
తం మాతః కృపయా తరఙ్గయతరాం  విద్యాధిపత్యం మయి
జ్యోత్స్నాసౌరభచౌరకీర్తికవితాసేవ్యైకసింహాసనమ్  ।
కాలాజ్ఞాదిశివావసానభవనప్రాగ్భారకుక్షిమ్భరి 
ప్రజ్ఞామ్భఃపరిపాకపీవరపరానన్దప్రతిష్ఠాస్పదమ్      ॥౨౦॥
లేఖాభిస్తుహినద్యుతేరివ కృతం వాగ్బీజముచ్చైః  స్ఫుర-
త్తారాకారకరాలబిన్దు పరితో మాయాత్రిధాఽఽవేష్టితమ్   ।
పూర్ణేన్దోరుదరే   తదేతదఖిలం పీయూషగౌరాక్షరం
స్రోతఃసమ్భ్రమసమ్భృతం  స్మరతియో జిహ్వాఞ్చలే నిశ్చలః ॥౨౧॥
తస్య త్వత్కరుణాకటాక్షకణికాసఙ్క్రాన్తిమాత్రాదపి
స్వాన్తే శాన్తిముపైతి  దీర్ఘజడతా  జాగ్రద్వికారాగ్రణీః   ।
తస్మాదాశు జగత్త్రయాద్భుతరసాద్వైతప్రతీతిప్రదం   
సౌరభ్యం పరమభ్యుదేతి వ వనామ్భోజే గిరాం విభ్రమైః   ॥౨౨॥
ఆద్యో మౌలిరథాపరో ముఖమిఈ నేత్రే చ కర్ణావుఊ
నాసావంశపుటే ఋౠ తదనుజౌ వర్ణౌ కపోలద్వయమ్ ।
దన్తాశ్చోర్ధ్వమధస్తథోష్ఠయుగలం   సన్ధ్యక్షరాణి  క్రమా -

జ్జిహ్వామూలముదగ్రబిన్దురపి    చ గ్రీవా  విసర్గీ స్వరః ॥౨౩॥
కాదిర్దక్షిణతో  భుజస్తదపరో వర్గశ్చ  వామో భుజ-
ష్ఠాదిస్తాదిరనుక్రమేణ   చరణౌ కుక్షిద్వయం తే పఫౌ ।
వంశః పృష్ఠభవోఽథ  నాభిహృదయే బాదిత్రయం  ధాతవో
యాద్యాః సప్త సమీరణశ్చ సపరః క్షః క్రోధ  ఇత్యమ్బికే ॥౨౪॥
ఏవం వర్ణమయం  వపుస్తవ శివే లోకత్రయవ్యాపకం
యోఽహమ్భావనయా భజత్యవయవేఽప్యారోపితైరక్షరైః   ।
మూర్తీభూయ దినావసానకమలాకారైః  శిరఃశాయిభిస్తం
విద్యాః సముపాసతే కరతలైర్దృష్టిప్రసాదోత్సుకాః     ॥౨౫॥
యే జానన్తి యజన్తి సన్తతమభిధ్యాయన్తి  గాయన్తి వా

తేషామాస్యముపాస్యతే మృదుపదన్యాసైర్విలాసైర్గిరామ్    ।
కిఞ్చ క్రీడతి  భూర్భువఃస్వరభితః శ్రీచన్దనస్యన్దినీ  
కీర్తిః  కార్తికరాత్రికైరవసమా   సౌభాగ్యశోభాకరీ ॥౨౬॥
మాయాబీజవిదర్భితం పునరిదం శ్రీకూర్మచక్రోదితం 
దీపామ్నాయవిదో జపన్తి ఖలు యే తేషాం నరేన్ద్రాః  సదా ।
సేవన్తే చరణౌ కిరీటవలభీవిశ్రాన్తరత్నాఙ్కుర  -
జ్యోత్స్నామేదురమేదినీతలరజోమిశ్రాఙ్గరాగశ్రియః    ॥౨౭॥
శ్రీబీజం  సకలాక్షరాదిషు పునః క్రోధాక్షరాన్తే  భవేదేవం
యో భజతేఽమ్బ తే తనుమిమాం తస్యాగ్రతో  జాగ్రతీ  ।
లక్ష్మీః సిన్దురదానగన్ధలహరీలోలాన్ధపుష్పన్ధయ    -

శ్రేణీబన్ధురశ  ‍ృఙ్ఖలానియమితేవాపైతి   నైవ  క్వచిత్ ॥౨౮॥
యస్త్వాం విద్రుమపల్లవద్రవమయీం    లేఖామివాలోహితా-

మాత్మానం పరితః స్ఫురత్త్రివలయాం  మాయామభిధ్యాయతి ।
తస్మై  నిన్దితవన్దనేన్దుకదలీకాన్తారహారస్రజో   
నిఃశ్వాసభ్రమబాష్పదాహగహనా మూర్ఛన్తి తాస్తాః స్త్రియః  ॥౨౯॥
మాతః శ్రీభగమాలినీత్యభిధయా  దివ్యాగమోత్తంసితాం
త్వామానన్దమయీమనుస్మరతి  యస్తం నామ వామభ్రువః  ।
బాహుస్వస్తికపీడితైః  స్తనతటైర్దైన్యాఞ్చితైశ్చాటుభి    -
ర్నీరన్ధ్రైః  పులకాఙ్కితైర్ముకులితైర్ధ్యాయన్తి    నేత్రాఞ్చలైః   ॥ ౩౦॥
యస్త్వాం ధ్యాయతి రాగసాగరతరత్సిన్దూరనౌకాన్తర -
స్వైరోజ్జాగరపద్మరాగనలినీపుష్పాసనాధ్యాసినీమ్   ।
బాలాదిత్యసపత్నరత్నరచితప్రత్యఙ్గభూషారుచి  -
శ్రేణీసమ్మిలితాఙ్గరాగవసనాస్తస్య   స్మరన్త్యఙ్గనాః  ॥ ౩౧॥
కర్పూరం కుముదాకరం కమలినీపత్రం  కలాకౌశలం
కూజత్కోకిలకామినీకులకుహూకల్లోలకోలాహలమ్  ।
శఙ్కన్తే ప్రలయానలం  స్మరమహాపస్మారవేగాతురాః
కమ్పన్తే నిపతన్తి హన్త న గిరం ముఞ్చన్తి శోచన్తి చ ॥ ౩౨॥
శ్రీమృత్యుఞ్జయనామధేయభగవచ్చైతన్యచన్ద్రాత్మికే   
హ్రీఙ్కారి  ప్రథమాతమాంసి  దలయ త్వం హంససఞ్జీవిని  ।

జీవం ప్రాణవిజృమ్భమాణహృదయగ్రన్థిస్థితం     మే కురు
త్వాం సేవే నిజబోధలాభరభసా స్వాహాభుజామీశ్వరీమ్ ॥ ౩౩॥
ఏవం త్వామమృతేశ్వరీమనుదినం రాకానిశాకాముకస్యాన్తః
సన్తతభాసమానవపుషం  సాక్షాద్యజన్తే తు యే ।
తే మృత్యోః కవలీకృతత్రిభువనా  భోగస్య మౌలౌ పదం
దత్వా భోగమహోదధౌ నిరవధి క్రీడన్తి   తైస్తైః   సుఖైః  ॥ ౩౪॥
జాగ్రద్వోధసుధామయూఖనిచయైరాప్లావ్య    సర్వా దిశో
యస్యాః కాపి కలా కలఙ్కరహితా షట్చక్రమాక్రామతి   ।
దైన్యధ్వాన్తవిదారణైకచతురా   వాచం పరాం తన్వతీ
సా నిత్యా భువనేశ్వరీ విహరతాం హంసీవ మన్మానసే ॥ ౩౫॥
త్వం మాతాపితరౌ త్వమేవ సుహృదస్త్వ భ్రాతరస్త్వం  సఖా
త్వం విద్యా త్వముదారకీర్తిచరితం త్వం భాగ్యమత్యద్భుతమ్ ।
కిం భూయః సకలం త్వమీహితమితి జ్ఞాత్వా  కృపాకోమలే
శ్రీవిశ్వేశ్వరి  సమ్ప్రసీద శరణం మాతః పరం నాస్తి మే ॥ ౩౬॥
శ్రీసిద్ధనాథ   ఇతి కోఽపి యుగే చతుర్థే
ప్రాదుర్బభూవ  కరుణావరుణాలయోఽస్మిన్ ।
శ్రీశమ్భురిత్యభిధయా  స మయి ప్రసన్నం
చేతశ్చకార సకలాగమచక్రవర్తీ   ॥ ౩౭॥
తస్యాజ్ఞయా  పరిణతాన్వయసిద్ధ్వవిద్యా -
భేదాస్పదైః  స్తుతిపదైర్వచసాం  విలాసైః  ।
తస్మాదనేన భువనేశ్వరి వేదగర్భం
సద్యః ప్రసీద  వదనే మమ సన్నిధేహి ॥ ౩౮॥
యేషాం పరం న కులదైవతమమ్బికే  త్వం
తేషాం గిరా మమ గిరో న భవన్తు మిశ్రాః  ।
తైస్తు  క్షణం పరిచితే విషయేఽపి వాసో
మాభూత్కదాచిదితి సన్తతమర్థయే  త్వామ్ ॥ ౩౯॥
శ్రీశమ్భునాథ  కరుణాకర సిద్ధనాథ
శ్రీసిద్ధనాథ   కరుణాకర శమ్భునాథ ।
సర్వాపరాధమలినేఽపి మయి ప్రసన్నం

చేతః కురుష్వ శరణం మమ నాన్యదస్తి ॥ ౪౦॥
ఇత్థం  ప్రతిక్షణముదశ్రువిలోచనస్య 
పృథ్వీధరస్య పురతః స్ఫుటమావిరాసీత్ ।
దత్వా వరం భగవతీ హృదయం ప్రవిష్టా
శాస్త్రైః  స్వయం నవనవైశ్చ  ముఖేఽవతీర్ణా ॥ ౪౧॥
వాక్సిద్ధిమేవమతులామవలోక్య  నాథః
శ్రీశమ్భురస్య  మహతీమపి తాం ప్రతిష్ఠామ్   ।
స్వస్మిన్పదే త్రిభువనాగమవన్ద్యవిద్యా  -
సింహాసనైకరుచిరే  సుచిరం చకార ॥ ౪౨॥
భూమౌ శయ్యా వచసి నియమః కామినీభ్యో నివృత్తిః
ప్రాతర్జాతీవిటపసమిధా   దన్తజిహ్వావిశుద్ధిః  ।
పత్రావల్యాం  మధురమశనం బ్రహ్మవృక్షస్య  పుష్పైః
పూజాహోమౌ కుసుమవసనాలేపనాన్యుజ్జ్వలాని  ॥ ౪౩॥
ఇత్థం  మాసత్రయమవికలం  యో వ్రతస్థః   ప్రభాతే
మధ్యాహ్నే వాఽస్తమితసమయే కీర్తయేదేకచిత్తః ।
తస్యోల్లాసైః   సకలభువనాశ్చర్యభూతైః  ప్రభూతైర్విద్యాః 
సర్వాః సపది వదనే శమ్భునాథప్రసాదాత్  ॥ ౪౪॥
వ్రతేన  హీనోఽప్యనవాప్తమన్త్రః  శ్రద్ధావిశుద్ధోఽనుదినం    జపేద్యః ।
తస్యాపి వర్షాదనవద్యసద్యః  కవిత్వహృద్యాః ప్రభవన్తి  విద్యాః ॥ ౪౫॥
కోఽప్యచిన్త్యప్రభావోఽస్య  స్తోత్రస్య  ప్రత్యయావహః  ।
శ్రీశమ్భోరాజ్ఞయా   సర్వాః సిద్ధయోఽస్మిన్ప్రతిష్ఠితాః   ॥ ౪౬॥
ఇతి శ్రీ సకలాగమాచార్యచక్రవర్తిశ్రీపృథ్వీధరాచార్య    విరచితం
వేదగర్భం శ్రీభువనేశ్వరీస్తోత్రం   అథవా
శ్రీభువనేశ్వరీమహాస్తోత్రం   సమ్పూర్ణమ్  ।

Proofread by PSA Easwaran psaeaswaran at gmail.com

Vedagarbham Shri Bhuvaneshvari Stotram or Shri Bhuvaneshvari MahastotraM

bhuvaneshvarIstotramvedagarbhaM.pdf 7



వేదగర్భం శ్రీభువనేశ్వరీస్తోత్రమ్   అథవా శ్రీభువనేశ్వరీమహాస్తోత్రమ్ 

pdf was typeset on May 8, 2021

Please send corrections to sanskrit@cheerful.com

8 sanskritdocuments.org


	Document Information
	Document Text
	Document Credits

